MODELI PËR DOKUMENTIN KONSULTATIV
Për draftin Projektligj “Për mbikëqyrjen shtesë të institucioneve të kreditit, shoqërive të sigurimeve dhe shoqërive komisionere, pjesë e konglomerateve financiare”
	(Përcaktoni/shkruani komentet e kujt po kërkoni (veçanërisht), p.sh. komente (të përgjithshme) publike, nga komuniteti ekspert në fushën përkatëse, nga organet përfaqësuese të komunitetit të biznesit, nga organizatat joqeveritare dhe individët me përvojë në fushën përkatëse, etj.)
Autoriteti i Mbikëqyrjes Financiare fton, ekspertët e fushës, shoqatat, përfaqësues nga tregu financiar, shoqëritë e sigurimeve, shoqëritë komisionere, institucionet e kreditit dhe çdo palë tjetër të interesuar të kontribuojë në procesin e konsultimit publik të projektligjit “Për mbikëqyrjen shtesë të institucioneve të kreditit, shoqërive të sigurimeve dhe shoqërive komisionere, pjesë e konglomerateve financiare”.

Autoriteti i Mbikëqyrjes Financiare mirëpret komente të përgjithshme dhe komente teknike mbi dispozitat e projektligjit, veçanërisht nga subjektet e mbikëqyrura, profesionistët e sektorit financiar dhe grupet e interesit, lidhur me masat që synojnë forcimin e kuadrit rregullator dhe mbikëqyrës për konglomeratet financiare, në përputhje me standardet dhe legjislacionin e Bashkimit Evropian.

Në mënyrë të veçantë, komente priten për propozimet që lidhen me identifikimin dhe mbikëqyrjen e konglomerateve financiare, kërkesat për mjaftueshmërinë e kapitalit në nivel grupi, menaxhimin e rreziqeve, transaksionet brenda grupit, përqendrimin e rreziqeve, shkëmbimin e informacionit ndërmjet autoriteteve mbikëqyrëse, si dhe mekanizmat e koordinimit dhe bashkëpunimit ndërinstitucional.

Autoriteti i Mbikëqyrjes Financiare do të përmbledhë të gjitha sugjerimet dhe komentet e paraqitura dhe do të japë sqarime mbi mënyrën se si ato janë reflektuar në projektligj, edhe në rastet kur propozimet nuk janë përfshirë në versionin përfundimtar të tij.



Kohëzgjatja e konsultimeve:
	Konsultimi publik në zbatim të ligjit nr. 146/2014 “Për njoftimin dhe konsultimin publik” ka zgjatur për 1 muaj, konkretisht nga data 25.03.2026 deri më 22.04.2026. 



Si të përgjigjeni:
	Shkruani si mund të përgjigjen  palët e interesuara/publiku në konsultime, p.sh. Me email:, Me postë në:, Duke plotësuar formularin në internet në RENJKP (siguroni linket e drejtpërdrejta).
Palët e interesuara mund të përgjigjen:
-        me postë elektronike (e-mail);
-	në postë zyrtare në adresën: Rruga Dora Distria, Tiranë, Shqipëri;
-	me shkresë zyrtare, në përgjigje të kërkesave për opinion;



Kontakti:
	Duhet të jepen të dhënat e kontaktit të koordinatorit përkatës për konsultime publike dhe /ose të ndonjë personi tjetër të cilit i drejtohen pyetjet.
prende.cubi@financa.gov.al
E-mail: amf@amf.gov.al




Datat dhe vendet e takimeve publike:
	Siguroni informacionin nëse ato janë të organizuar.
Gjatë fazës së hartimit të draft ligjit janë zhvilluar disa takime teknike me anëtarët e grupit të punës AMF, Banka e Shqipërisë, si dhe ekspertin e jashtëm në kuadër të asistencës së GIZ Albania. 
Gjatë periudhës së konsultimit me palët e interesit u organizuan tryeza diskutimi në ambientet e Autoritetit të Mbikëqyrjes Financiare, si dhe në format online, me pjesëmarrjen e ekspertëve të fushës dhe grupeve të interesit.



Sfondi i propozimit legjislativ
	Përshkruani pse ka nevojë për rregulloren e re/të ndryshuar, d.m.th cila është gjendja aktuale, si është e rregulluar, cilat janë sfidat, problemet dhe mangësitë ekzistuese si të praktikës, ashtu edhe të rregulloreve ekzistuese, çfarë eshte bërë në të kaluarën ashtu siç duhet me keto politika.
Nevoja për miratimin e projektligjit “Për mbikëqyrjen shtesë të institucioneve të kreditit, shoqërive të sigurimeve dhe shoqërive komisionere, pjesë e konglomerateve financiare” buron nga mungesa e një kuadri të posaçëm ligjor që rregullon mbikëqyrjen plotësuese të konglomerateve financiare në Shqipëri. Aktualisht, mbikëqyrja e institucioneve financiare realizohet mbi baza sektoriale, përmes legjislacionit dhe autoriteteve përgjegjëse për sektorin bankar, të sigurimeve dhe tregjeve të kapitalit. Megjithëse ky kuadër mundëson mbikëqyrjen e subjekteve individuale, ai nuk adreson në mënyrë të plotë rreziqet që lindin nga përkatësia e këtyre subjekteve në grupe financiare me veprimtari ndërsektoriale.

Zhvillimi i tregjeve financiare dhe rritja e kompleksitetit të strukturave të grupeve financiare kanë nxjerrë në pah nevojën për një qasje më të integruar mbikëqyrëse. Në mungesë të një kuadri të dedikuar për konglomeratet financiare, ekziston rreziku që ekspozimet dhe marrëdhëniet ndërmjet subjekteve të të njëjtit grup të mos identifikohen dhe monitorohen në mënyrë të mjaftueshme. Kjo mund të krijojë hapësira për përdorimin e dyfishtë të kapitalit (double gearing), transferimin e rreziqeve brenda grupit, përqendrimin e ekspozimeve dhe forma të arbitrazhit rregullator, të cilat mund të ndikojnë negativisht në stabilitetin financiar.
Kuadri aktual gjithashtu nuk parashikon kërkesa të harmonizuara për vlerësimin e mjaftueshmërisë së kapitalit, menaxhimin e rrezikut, raportimin dhe transparencën në nivel konglomerati financiar. Po ashtu, mekanizmat e bashkëpunimit dhe shkëmbimit të informacionit ndërmjet autoriteteve mbikëqyrëse janë të kufizuara në raport me nevojat që paraqet mbikëqyrja e grupeve financiare që operojnë në më shumë se një sektor të sistemit financiar.

Nga këndvështrimi i integrimit evropian, legjislacioni shqiptar nuk është plotësisht i përafruar me kërkesat e Bashkimit Evropian në fushën e mbikëqyrjes së konglomerateve financiare. Në kuadër të procesit të anëtarësimit dhe detyrimeve që rrjedhin nga Kapitulli 9 “Shërbimet Financiare”, Shqipëria duhet të transpozojë dhe zbatojë kërkesat e Direktivës 2002/87/EC dhe ndryshimet e saj pasuese, të cilat përcaktojnë standardet për mbikëqyrjen plotësuese të institucioneve financiare që bëjnë pjesë në konglomerate financiare.

Për adresimin e këtyre mangësive, në vitet e fundit janë ndërmarrë hapa për forcimin e kuadrit rregullator dhe bashkëpunimit institucional ndërmjet Autoritetit të Mbikëqyrjes Financiare dhe Bankës së Shqipërisë. Megjithatë, mungesa e një ligji të posaçëm ka kufizuar mundësinë për zbatimin e një mbikëqyrjeje të konsoliduar dhe gjithëpërfshirëse në nivel grupi. Për këtë arsye, miratimi i projektligjit synon të krijojë një sistem të unifikuar dhe efektiv të mbikëqyrjes plotësuese, të forcojë stabilitetin financiar, të rrisë transparencën dhe cilësinë e raportimit, të përmirësojë mbrojtjen e konsumatorëve dhe investitorëve, si dhe të sigurojë harmonizimin e plotë të legjislacionit kombëtar me standardet e Bashkimit Evropian.





Propozimet
	Renditni dhe përshkruani në mënyrë të shkurtër dhe koncize të gjitha propozimet dhe ndryshimet që doni të prezantoni me rregulloren e reja. Përdorni një gjuhë të thjeshtë.
Propozimet kryesore konsistojnë në:
•	Përafrimi i legjislacionit kombëtar me acquis të BE-së, në kuadër të Kapitullit 9 “Shërbimet Financiare”, nëpërmjet transpozimit dhe zbatimit të kërkesave të Directive 2002/87/EC dhe ndryshimeve të saj pasuese; 
•	Krijimi i një sistemi të unifikuar për mbikëqyrjen plotësuese, që mundëson vlerësimin e rreziqeve në nivel konglomerati financiar dhe adresimin e ndërveprimeve ndër-sektorale (bankar, sigurime dhe investime); 
•	Forcimi i stabilitetit financiar, përmes identifikimit dhe menaxhimit më efektiv të rreziqeve sistemike që burojnë nga strukturat komplekse të konglomerateve financiare; 
•	Parandalimi i praktikave me ekspozim të lartë ndaj rrezikut, përfshirë përdorimin e dyfishtë të kapitalit (double gearing), përhapjen e rreziqeve brenda grupit dhe arbitrazhin rregullator; 
•	Rritja e transparencës dhe cilësisë së raportimit financiar, duke vendosur kërkesa të qarta për raportim dhe kontroll në nivel grupi; 
•	Përmirësimi i mbrojtjes së konsumatorëve dhe investitorëve, nëpërmjet një mbikëqyrjeje më të plotë dhe të koordinuar të subjekteve financiare; 
•	Forcimi i bashkëpunimit institucional ndërmjet autoriteteve mbikëqyrëse, duke krijuar mekanizma efektivë koordinimi ndërmjet Autoriteti i Mbikëqyrjes Financiare dhe Banka e Shqipërisë; 
•	Përmirësimi i menaxhimit të rrezikut dhe kontrollit mbi kapitalin, në nivel konglomerati, duke siguruar një mbikëqyrje të konsoliduar dhe gjithëpërfshirëse.









Pyetjet
	Listoni pyetje për të cilat po kërkoni reagime. Ato mund të lidhen me propozimet tuaja (p.sh. A jeni dakord me propozimin për ..., A jeni dakord që duhet të ndërmerren veprime të mëtejshme për të parandaluar/rritur ..., A jeni dakord që ne e quajmë shkelje ..., A pajtoheni me përkufizimin tonë të ri për ..., etj.) ose thjesht përdoren për të mbledhur të dhëna shtesë që ju kërkoni (p.sh. Cili do të ishte ndikimi i propozimeve tona në biznesin tuaj, organizatat, A e bën organizata juaj ..., etj.). Ju mund të merrni parasysh kufizimin e gjatësisë së përgjigjeve për  pyetjet individuale (p.sh. 250/500 fjalë).

1. A i vlerësoni si të përshtatshme mekanizmat e propozuar për krijimin e një sistemi të unifikuar të mbikëqyrjes plotësuese të konglomerateve financiare dhe për vlerësimin e rreziqeve në nivel grupi?
2. A mendoni se dispozitat e projektligjit kontribuojnë në mënyrë efektive në forcimin e stabilitetit financiar dhe në identifikimin e rreziqeve sistemike që mund të burojnë nga konglomeratet financiare?
3. A janë të mjaftueshme masat e propozuara për parandalimin e përdorimit të dyfishtë të kapitalit (double gearing), përhapjes së rreziqeve brenda grupit dhe formave të tjera të arbitrazhit rregullator?
4. A janë të qarta dhe proporcionale kërkesat e projektligjit për raportimin, transparencën dhe kontrollin në nivel konglomerati financiar?
5. A mendoni se kuadri i propozuar do të kontribuojë në përmirësimin e mbrojtjes së konsumatorëve dhe investitorëve përmes një mbikëqyrjeje më të koordinuar dhe gjithëpërfshirëse?
6. A i vlerësoni si të përshtatshëm mekanizmat e propozuar për bashkëpunimin dhe koordinimin ndërmjet Autoritetit të Mbikëqyrjes Financiare, Bankës së Shqipërisë dhe autoriteteve të tjera mbikëqyrëse?
7. A janë të mjaftueshme dispozitat e projektligjit për përmirësimin e menaxhimit të rrezikut dhe kontrollit mbi kapitalin në nivel konglomerati financiar?
8. Cilat janë, sipas jush, sfidat kryesore që mund të hasen gjatë zbatimit të kërkesave të reja për mbikëqyrjen shtesë të konglomerateve financiare?
9. A keni sugjerime të tjera për përmirësimin e projektligjit ose të mekanizmave të propozuar për mbikëqyrjen e konglomerateve financiare?






